
ڈفتھیریا فیکٹ شیٹ
ڈفتھیریا کیا ہے؟
ڈفتھیریا بیکٹیریا کے ذریعہ بنائے گئے زہر (سم) کی وجہ سے ہونے والا ایک متعدی انفیکشن ہے۔ کورین بیکٹیریم ڈفتھیریا (Corynebacterium diphtheriae) اور کورین بیکٹیریم السیرانز (Corynebacterium ulcerans) دونوں وہ سب سے عام بیکٹیریا ہیں جو ڈفتھیریا کا سبب بن سکتے ہیں لیکن یہ کورین بیکٹیریم سیوڈوٹیوبرکلوسس (Corynebacterium pseudotuberculosis) کی وجہ سے بھی ہو سکتا ہے، تاہم ایسا بہت شاذ و نادر ہوتا ہے۔
علامات کیا ہیں؟
علامات عام طور پر ڈفتھیریا کے بیکٹیریا کے رابطہ میں آنے کے دو سے پانچ دن بعد شروع ہوتی ہیں۔ علامات کا انحصار انفیکشن کے مقام پر ہوگا لیکن ڈفتھیریا کی سب سے زیادہ شدید شکل گلے اور ٹونسلز کو متاثر کرتی ہے۔ اسے ریسپائریٹری ڈفتھیریا کے نام سے جانا جاتا ہے۔
ابتدائی علامات میں عام طور پر گلے میں تکلیف، بھوک نہ لگنا اور ہلکا بخار شامل ہوتے ہیں۔ 2-3 دنوں کے اندر، گلے اور ٹونسلز کے اوپر ایک جھلی بن جاتی ہے جس سے نگلنا اور سانس لینا مشکل ہو سکتا ہے۔ انفیکشن کی وجہ سے گردن کے دونوں طرف لمفی غدود اور ٹیشوز میں سوجن بھی ہو سکتی ہے (جسے کبھی کبھی "بل نیک" بھی کہا جاتا ہے)۔
وہ بیکٹیریا جو ڈفتھیریا کے لیے ذمہ دار ہوتا ہے ایسے چھوٹے جلدی زخموں کا سبب بن سکتے ہیں جو بڑے السرز بناتے ہیں، جو عام طور پر کھلے خارجی اعضاء، خاص طور پر ٹانگوں پر ظاہر ہوتے ہیں۔ بیماری کی یہ شکل جلدی ڈفتھیریا کے نام سے جانی جاتی ہے۔ ان زخموں کو امپیٹیگو سے ممتاز کرنا مشکل ہو سکتا ہے۔
بیماری ڈفتھیریا کے بیکٹیریا کے زہر نہ پیدا کرنے والی شکلوں کے ساتھ بھی ہو سکتی ہے؛ ان صورتوں میں بیماری عام طور پر ہلکی ہوتی ہے، تاہم بعض صورتوں میں یہ شدید بھی ہو سکتی ہے۔
اگر آپ کو بخار، گلے میں تکلیف، گردن کے غدود میں سوجن، جھلی بننے کی شکایت ہوتی ہے تو برائے مہربانی اپنے جی پی سے ملیں۔
یہ کس طرح پھیلتا ہے؟
ڈفتھیریا کے بیکٹیریا انفیکشن والے لوگوں کے منہ، ناک، گلے یا جلد میں رہ سکتے ہیں۔ یہ عام طور پر اس وقت پھیلتا ہے جب کوئی شخص کسی متاثرہ فرد کی چھینک یا کھانسی کے بعد ہوا سے پھیلنے والے قطرات کے رابطہ میں آتا ہے۔ بسا اوقات، یہ انفیکشن اس بیماری کی جلدی شکل والے کسی شخص میں جلدی لیژنس کے ساتھ قریبی رابطہ کے ذریعہ بھی منتقل ہو سکتا ہے۔ انفیکشن کے دوسروں تک منتقل ہونے کے لیے عام طور پر طویل قریبی رابطہ کی ضرورت ہوتی ہے۔
کورین بیکٹیریم السیرانز (Corynebacterium ulcerans) انفیکشن کا تعلق غیر پاسچر شدہ دودھ کے استعمال سے یا جانوروں کے ساتھ طویل مدتی قریبی رابطہ سے جوڑا گیا ہے (مثال کے طور پر فارم پر یا جانوروں کے ڈاکٹر کے طور پر کام کرنے کے ذریعہ)۔
اس کی روک تھام کس طرح کی جاتی ہے؟
ڈفتھیریا کا ٹیکا اس بیماری کے خلاف تحفظ فراہم کرتا ہے اور بہت مؤثر ہے۔ یہ ڈفتھیریا کے زہر کے لیے ضد جسمیے پیدا کرنے کے ذریعہ اس بیماری سے تحفظ فراہم کرتا ہے۔ یہ ٹیکا سی. ڈفتھیریا کی ایک شکل سے خالص بنائے گئے غیر فعال زہر سے تیار کیا جاتا ہے اور یہ جسم کو ڈفتھیریا کے زہر کے خلاف ضد جسمیے پیدا کرنے پر ابھارتا ہے تاکہ اگر متعلقہ شخص بعد کی زندگی میں ڈفتھیریا کے رابطہ میں آئے تو جسم کا نظام مامونیت خود کو محفوظ رکھنے کا اہل ہو۔
ڈفتھیریا کا ٹیکا یوکے کے پرائمری امیونائزیشن پروگرام کے حصہ کے طور پر دیا جاتا ہے۔
تمام شیر خوار بچوں کو پہلے سال میں ڈفتھیریا پر مشتمل ٹیکے کی 3 خوراکوں کا بنیادی مامونیتی کورس موصول ہونا چاہیے، جو عام طور پر عمر کے 2، 3 اور 4 مہینوں میں فراہم کیا جاتا ہے۔ بچوں کو پہلی بوسٹر خوراک 3.5 اور 5 سال کی عمر کے درمیان اور دوسری بوسٹر خوراک 13 اور 18 سال کی عمر کے درمیان موصول ہونی چاہیے۔
اس انتہائی مؤثر ویکسینیشن پروگرام کی وجہ سے آج کل یوکے میں ڈفتھیریا کا پایا جانا غیر معمولی بات ہے اور یوکے میں ملنے والے زیادہ تر معاملات اب جزوی طور پر مامون بنائے جانے والے افراد یا ان بالغان میں ہلکے انفیکشنز ہیں جو پوری طرح مامون بنائے گئے ہیں لیکن ان میں کم درجہ کی قوت مدافعت پائی جاتی ہے۔
اس کی تشخیص کس طرح کی جاتی ہے؟
تشخیص طبی معائنہ اور سوابز کی ٹیسٹنگ کی بنیاد پر کی جاتی ہے، جو عام طور پر گلے سے لیے جاتے ہیں لیکن جلدی ڈفتھیریا کی صورت میں کبھی کبھی زخموں سے بھی لیے جاتے ہیں۔ زہر کا پتہ لگانے اور تشخیص کی تصدیق کرنے کے لیے خصوصی لیباریٹری ٹیسٹس کی ضرورت ہوتی ہے۔
اگر مجھے یا خاندان کے کسی فرد کو ڈفتھیریا ہوتا ہے تو کیا ہوگا؟
ڈفتھیریا کے علاج کے لیے کوئی ڈاکٹر اینٹی-بایوٹکس تجویز کرے گا اور کچھ صورتوں میں وہ جسم میں اینٹی-ٹاکسن دوا بھی داخل کریں گے۔
قریبی رابطہ میں رہنے والے لوگ، وہ لوگ سمجھے جاتے ہیں جو ایک ہی گھر میں رہتے ہیں یا متاثرہ فرد کے ساتھ قریبی رابطہ میں ہوتے ہیں، انہيں ڈفتھیریا کے انفیکشن کی اسکریننگ کی پیش کش کی جائے گی۔ قریبی رابطہ میں رہنے والے افراد کا علاج بھی اینٹی-بایوٹکس سے کیا جائے گا۔ اینٹی-بایوٹک علاج کا مکمل کورس وصول پانے کے بعد کوئی بھی شخص مزید متعدی نہیں ہوتا ہے۔
اگر آپ کو ڈفتھیریا ہے یا آپ ڈفتھیریا والے کسی شخص کے قریبی رابطہ میں آجاتے ہیں اور آپ کو اس بیماری کا ٹیکا نہیں لگایا گیا ہے تو آپ کو ٹیکے کے مکمل کورس کی پیش کش کی جائے گی۔ اگر آپ کو پہلے ٹیکا لگ چکا ہے لیکن یہ 12 مہینے پہلے کی بات ہے تو اس انفیکشن کے خلاف آپ کی قوت مدافعت کو بڑھانے کے لیے آپ کو ایک بوسٹر ڈوز کی پیش کش کی جائے گی۔
ڈفتھیریا یوکے میں ایک قابل اطلاع دہندگی بیماری ہے، جس کا مطلب یہ ہے کہ جب کسی ڈاکٹر کو شبہ ہوتا ہے کہ کسی کو ڈفتھیریا ہے تو اس کے لیے صحت عامہ کے حکام کو اطلاع دینا لازمی ہے۔
اگر آپ یا قریبی رابطہ میں رہنے والے کسی فرد میں ڈفتھیریا کی تشخیص کی جاتی ہے تو آپ کا مقامی پبلک ہیلتھ انگلینڈ سنٹر آپ سے رابطہ کرے گا تاکہ آپ اور آپ کے آس پاس کے دیگر افراد کی حفاظت کے لیے اقدامات کے بارے میں صلاح دی جا سکے۔
مجھے مزید معلومات کہاں سے مل سکتی ہے؟
وہ آن لائن معلومات کے ذرائع جو آپ کے لیے معاون ہو سکتے ہیں:
https://www.gov.uk/government/collections/diphtheria-guidance-data-and-analysis http://www.nhs.uk/conditions/Diphtheria/Pages/Introduction.aspx
اگر آپ فکرمند ہیں کہ آپ یا آپ کے کسی قریبی شخص کو ڈفتھیریا ہے تو برائے مہربانی فوری طبی توجہ طلب کریں۔

